
 

 

Ons het hierdie Sondag bietjie gaan kyk na Psalm 139:1-18, 23-24; ‘n pragitge skryfstuk gevul met diepe 
rou emosie. Hierdie spesifieke Psalm kan in drie hoofgedeeltes verdeel word; elk wat ‘n sekere 
karaktereienskap van God uitlig. In die eerste gedeelte (vv.1-6) leer ons God is alwetend. Hy weet en 
ken alles. Maar spesifiek in hierdie geval, God ken alles van my. Hy ken my as individue ten volle. Hy ken 
ons deur-en-deur. Hy ken ons gedagtes, ons aksies, ons paaie. Hy is alwetend. En dis 
niks nuuts vir ons nie, want ons almal het dit al gehoor en dan is dit gewoonlik iets 
goeds. Maar, die vraag is, verstaan ons die implikasie van wanneer ons sê God is alwetend? Besef ons 

die naaktheid waarmee ons eintlik voor God staan omdat Hy alles, ALLES, van ons weet?  

En die volgende tweede gedeelte van die Psalm (vv. 7-12), help ook nie veel hiermee nie. 
In hierdie gedeelte leer ons God is alomteenwoordig. Hy is orals. Hy is selfs buite die 
aarde in die hemel en die doderyk. Mens kan nie van God vlug nie. Daar waar jy gaan, sal 
God ook wees. Nou mag ‘n mens dalk vra, maar wat is die probleem hiermee? Dis eintlik 
gerusstellend nie waar nie? En dit is so, maar die probleem kom juis by die gebruik van 
die woordjie “vlug” in vers 7. Hoekom gebruik die Psalmskrywer hierdie amper negatiewe 
woord om iets goeds van God uit te beeld? Of dalk ‘n verdere vraag, wat is die rede dat 
mens so van God af wil vlug? En ek dink dit kom in by dit wat ons voorheen gesê het: 

omdat God alles ken. Omdat God alles van my ken. Dink byvoorbeeld hier aan Kain wat van God af vlug 
vir sy aksies (hy het sy broer doodgemaak). Dink aan Jona wat vlug vir ‘n opdrag van God. Daar is nie 
privaatheid in hierdie verhouding met God nie. Hy ken my in my naaktheid. In my broosheid, en dit skep 
dan die gevoel van vlug. Die gevoel van mens wil weg kom, want mens wil nie so broos voor iemand wees 
nie, nie waar nie. Mens wil nie daai kant van jouself vir iemand wys nie.  

En dit bring my dan na die woorde van die bekende kerkvader, Augustinus, wat een keer genoem het: Die 
enigste manier wat jy van God af kan vlug, is om na Hom toe te hardloop. Slegs dan sal jy die gejaagdheid 
stop en sal jy genade vind. En by genade wil ek ook bysit, vrede. Sal mens vrede vind. Om op te hou van 
God weg te hardloop en die bietjie moed bymekaar skraap om eerlik (dalk daai 
moeilike gesprek wat jy vermy) met Hom te praat, voel mens ligter. Dit is meer 
bevrydend as wat mens dink.  

En die derde en laaste teksgedeelte van Psalm 139 gee ons die bietjie moed om 
hierdie stappie te neem, want daar leer ons God is die perfekte skepper. Hy het jou 
geskape, toe jy nog net ‘n klein selletjie in jou ma se moederskoot was tot die persoon 
wie jy nou is. God het ons perfek gemaak, maak nie saak wat ander mense van ons sê of wat die wêreld 
en sy standaarde sê hoe ons moet lyk of hoe ons moet optree om dan eers “perfek” te wees nie. Ons is 
klaar perfek in God se oë. En daarom hoef ons ook nie bang te wees om eerlik met Hom te gesels nie. 
Daarom hoef ons nie bang te wees, om onsself voor Hom te ontbloot nie. Hy ken ons. Ons hoef nie bang 
te wees dat God ons gaan oordeel of “judge” vir dit wat ons hom vra of oor dit wat ons gedoen het nie. 
Hy het ons sy skepping lief en aanvaar ons vir wie ons is. Hy omhels ons met sy handpalms. Dieselfde 
handpalms wat deur spykers deurboor is en so vir ons aan die kruis gesterf het.  

Eldo-Gespreksgids 

Psalm 139 

Gespreksvrae 

1. Wat beteken dit vir jou as ons sê God is alwetend en alomteenwoordig? Skep dit ook bietjie 
vrees? 

2. Was Kain en Jona se aksies geregtig gewees om van God af te vlug? Het dit hul probleem 
opgelos? 

3. Wat maak jy van Augustinus se woorde? 
4. Wat beteken dit vir jou as ons sê “God het jou perfek geskape”? Hoe verander dit jou siening 

oor die oproep om ‘n eerlike gesprek met God te hê? 

